
>>  Ek wil asb inteken op Verskil              

  >>  Kanselleer asb my intekening op Verskil

NUUSBRIEE = NOORDELIKE SINODE




<<  Kliek op die knoppie en besoek ons sinode se webwerf [www.ngk-ntvl.com].  
2 April 2009

Die groot wonder van Pase is nie net dat ons ná ons dood op nuut sal lewe nie,  maar dat ons deur die ontsaglike krag van Jesus se opstanding nóú reeds volkome nuut kan lewe, en so hierdie wêreld kan help vernuwe.
 

[Phillips Brooks 1835-1893]
 



Seisoen van Luister

Jampie Nel (Doornpoort) skryf: "Daar is soveel bruikbare materiaal en kursusse van die Seisoen van Luister op die mark en ek wil dit graag met jou deel.  Ek nooi jou uit om die webblad te gaan besoek en te registreer - kliek hier: www.seisoenvanluister.co.za 

Wanneer jy die blad oopmaak sal jy in die boonste regterkantse hoek ‘n ikoontjie sien met ‘n wit kruisie in ‘n groen kringetjie.  Kliek daarop om te registreer. Dit is gratis en gee vir jou toegang om deel te neem aan die blogs (gespreksgroepe). Ons ontvang met graagte jou bydrae oor verhale van luister wat jy kan byvoeg onder die opskrif luisterverhale.

Indien jy inligting soek oor die produkte en waarvoor elkeen gebruik kan word, kliek op elkeen van die boeke en die inligting sal op jou skerm verskyn.  Verder is daar inligting oor die nuutste bydraes en natuurlik wonderlike bruikbare preke met powerpoints om gratis af te laai.

Ek gesels enige tyd met jou indien jy meer inligting verlang oor die kursusse – dalk om dit in julle Ring aan te bied, of vir julle kerkraad. Ek bied met graagte vir julle ‘n werkswinkel aan.

Daar is tans veral 2 uitstekende kursusse – een oor geestelike onderskeiding in vergaderings en die nuutste oor groei oor grense (hierdie kursus is veral ‘n handige hulpmiddel om lidmate te help om geestelike verhoudings te bou met mense van ander kulture of denke).

>>  Kontak my gerus by:  jampie-nel@lantic.net / sel 083 430 4075 / tel 012-547 104".
Teo-nuusbrief

Baie welkom by hierdie week se teo.co.za-nuusbrief, wat hoofsaaklik aan Paasfees gewy word. Daar is vier artikels oor Pase. Dr Gerhard Bothma skryf oor "Stil-Saterdag"; Gerda de Villiers oor "Wit-Donderdag" en die betekenis van "mandatum novum"; Alphonso Groenewald oor "Pesach en Paasfees" as oorwinning oor die dood, en Jurie le Roux oor Teologie as Herinnering.  Verder is daar twee Paaspreke. Een van prof Johnnie Roberts en die ander van prof Ulrich Berges, wat oor Johannes 13:1-17 en Wit-Donderdag skryf.  Daar verskyn ook 'n resensie oor prof Cas Vos se bundel, "Die afdruk van ons hande", en ons vestig u aandag op 'n artikel oor die verstaan van godsdiens.  Ten slotte is daar twee gedigte van prof Cas Vos: een oor lydenstyd en die ander een oor die Opstanding.  Ons wens u 'n baie aangename Paastyd toe en die volgende nuusbrief sal na die Paasreses verskyn.
 

Konferensie: "Ontdekking van nuwe maniere om kerk te wees in stedelike kontekste"

Regdeur die wêreld het stede die enjins geword wat amper elke aspek van ons wêreld-gemeenskap aandryf - van ons mikro- en makroekonomieë tot die klere wat ons dra en dít wat ons, ons kinders leer. 

Stede het die spilpunte geword waarom ons regerings- en besigheidsektore wentel. Hiér vind ons ook die vernaamste afsetgebiede van amper enigeiets: van verpakte katoenbolletjies tot atoomwapens. 

Dit het ook die enjin geword wat ons denke oor kerk en teologie aandryf omdat ons in die stad ‘n natuurlike laboratorium aantref van amper elke denkbare menslike kondisie. In die stad vind ons die arme en die ryke en die sg. middelklas; ons vind hiér plaaslike Suid-Afrikaners en vreemdelinge; gesonde mense en baie siekes; die aanvaarbares en die onaanvaarbares; dié wat huise het en die haweloses. Hiér hoef ons nie te gaan soek vir die sosiale “Goliats” van ons tyd nie. In die stad kom hulle ons tegemoet en in ons ontmoetings word ons teologie en kerkmodelle uitgedaag, en as ons sterk en oop genoeg is, verander en versterk. 

Sleutel-aspekte wat in ons samesyn uitgedaag sal word: 

*  Ons kontemporêre en populêre idees oor Christus 

*  Ons idees oor kerk- en kerkontwikkeling 

*  Ons idees oor kulturele kerk en kerklike kultuur en inter- of multi-kulturele kerk 

*  Ons verhoudinge met lede van ander godsdienstige gemeenskappe 

*  Ons teologiese voor veronderstellings mbt sommige van die meer uitdagende aspekte van ons samelewing 

*  Ons idees oor stede en hoe hulle behoort te lyk 

Aangebied deur die Sentrum vir Kontekstuele Bediening, PEN en die Noordelike Sinode van die NG Kerk Koste: R350 pp (sluit koffie, tee, middagetes in) 
Plek: Bosmanstraat-kerk, Hoek van Bosman- en Vermeulenstraat, Pretoria 
Krediete: Leraars van die NGK, hierdie Kursus kan jou 30 krediete vir jou VBO-vereistes verskaf vir 2009! 
 
Vir meer besonderhede: laai hier die volledige dokument en inskrywingsvorm af - http://www.kerknuus.com/teologiesewandel/konferensie2009.pdf of skakel Anita: 012 323 6688 / info@pen.org.za of vir Suki: 012 420 4951 / suki.vanjaarsveld@up.ac.za 
 

Openbare Teologiese debat oor:  "Waarom behoort Christene vir ons politieke party te stem?"
Die Sentrum vir Publieke Teologie van die Fakulteit Teologie aan die Universiteit van Pretoria bied op Donderdag 16 April 2009 van 10:30-12:20 ‘n unieke openbare teologiese debat aan oor die vraag:  “Waarom behoort Christene vir ons politieke party te stem?”  Verteenwoordigers van 5 politieke partye is genooi om hul politieke party se antwoord op hierdie vraag te argumenteer.  Deelnemers wat reeds die uitnodiging aanvaar het, is rev Kenneth Meshoe (ACDP), dr Mathole Motshekga (ANC), mnr Willem Doman (DA) en dr Pieter Mulder (VF+). ‘n Deelnemer moet nog deur COPE aangewys word.

Die debat word in die Sanlam Ouditorium in die Konferensiesentrum van die Universiteit van Pretoria op die hoofkampus gehou. 

Hierdie debat bied aan Christene ‘n unieke geleentheid om die beleidsverklarings van verskillende politieke partye vanuit ‘n Christelike perspektief op te weeg.  Almal is hartlik welkom!  Navrae by Daleen Kotzé, tel: 012 420 2348 van 8:00-15:00 op weeksdae.
Pastorale beradingskursusse: aangebied deur Noordwes-Universiteit, Praktiese Teologie
 

Persone met 'n belangstelling in berading of diegene wat moontlik self antwoorde soek word uitgenooi om die volgende kursusse by te woon:
*  Beradingskursus rondom die tema van Grense [waar om die grens te trek in interpersoonlike verhoudinge] - 9 Mei 2009
*  Beradingskursus rondom die tema van die Huwelik - 20 Junie 2009
Lees die aangehegte uitnodiging vir volledige inligting.  Kontak prof Wentzel Coetzer by 018-2947457 / 083 660 0409 of besoek www.wentzelcoetzer.org.
Gemeente- en kollega-nuus

[image: image5.jpg]


*  Gustav Gous [Pierneef]:  Baie geluk aan Gustav en Annelize met die geboorte van hul 3de baba dogtertjie, Mila op 23 Maart 2009.  
Op die foto is Jana (5) en Nandi (3) by Mila.

*****************************************************************
*  Ander nuus
Baba Laraine Botha:  Lees in die aangehegte brief wat deur haar tannie Janie deurgestuur is oor die vordering van klein Laraine en ook oor die goeie nuus wat ontvang is.

Ten slotte

>> Nuttige webwerf:   
>>  Die CLF het 'n verskeidenheid literatuur beskikbaar vir gebruik in gemeentes - besoek gerus: www.clf.co.za of stuur 'n e-pos aan info@clf.co.za vir meer inligting.


>>  Hope gebruikte banknote word op ’n vervoerband gegooi om vernietig te word. ’n Tienrandnoot beland langs ’n R200-noot en hulle begin gesels. “Ek het ’n goeie lewe gehad,” vertel die R200-noot. “Ek was al by al die dobbelhuise, en die beste restaurante, en beste uitvoerings en selfs op ’n seereis.” “Sjoe! Maar jy het darem die wêreld gesien!” sê die R10-nooit. “Wat my betref, was ek maar net elke keer in die een kerk na die ander.”  Die R200-noot vra toe: “Wat is ’n kerk?” [geneem uit Bybel-Monitor]
 

>> Neem asb kennis datVerskil nie volgende week gaan verskyn nie >>
 

BYLAES
 
Pastorale beradingskursus rondom die tema van Grense

Saterdag 9 Mei - Potchefstroom - 08.00 – 13.00

Die kursus word aangebied deur Prof Wentzel Coetzer van die Noordwes-Universiteit. Die inhoud van hierdie kursus is gebaseer op die boek, Boundaries, deur Henry Cloud en John Townsend. Dit gaan basies om die vraag na waar om die streep te trek in interpersoonlike verhoudinge. Vir talle persone is dit as gevolg van emosionele verwonding asook ander faktore uit die verlede bykans onmoontlik om grense te handhaaf – dit lei uiteraard steeds weer tot meer en meer pyn en frustrasies in verhoudings.

Aspekte waarop gefokus sal word, sluit onder andere die volgende in:

*  ‘n Lewe sonder grense







*  Wat is grense?









*  Probleme rondom grense






*  Hoe word grense ontwikkel en gevestig?



*  Sewe wette betreffende grense





*  Algemene mites betreffende grense




*  Grense en jou familie







*  Grense en jou vriende






Die kursus word gerig enersyds op persone met 'n belangstelling in berading (leraars, maatskaplike werkers, jeugwerkers, beraders, ens), en andersyds ook op diegene wat moontlik self antwoorde soek betreffende sekere van die aspekte wat in die kursus hanteer word.

Plek: Gastehuis aan linkerkant van hoofgebou van ALS-groep – ongeveer 2 km uit Potch op JHB pad (N12) aan linkerkant
GPS koördinate: Suid: 26.41 en Oos: 27.08

Koste: R160 (sluit in sleutelnotas en verversings)

Navrae en bespreking:    0836600409 of 018-2947457(h)

                                     wentzelcoetzer@telkomsa.net (huis)

                                     wentzel.coetzer@nwu.ac.za (universiteit)

Handleiding: Opsioneel te koop teen R140 (plus R20 vir posgeld)

_______________________________________________________

Pastorale beradingskursus rondom die tema van die Huwelik

Saterdag 20 Junie - Potchefstroom - Tyd:  08.00 – 13.00
Die kursus word aangebied deur Prof Wentzel Coetzer van die Noordwes-Universiteit. Waar is die areas waar meeste huwelikspare vasval? Wat is die emosionele bagasie wat ons elkeen in die huwelik indra? Wat is die patrone wat hulself oor en oor herhaal in meeste huwelike en uiteindelik lei tot groot hartseer en spanning? In hierdie seminaar word hierdie vrae beantwoord aan die hand van talle praktiese voorbeelde terwyl daar geput word uit 20jr se ervaring in die bediening asook  pastorale berading van ‘n paar honderd huwelikspare. Die inhoud van die kursus sal veral fokus op die volgende hoofmomente:

*  Emosionele bagasie wat in die huwelik ingedra word vanuit die verlede

*  Seksualiteit

*  Konflikhantering

*  Kommunikasie

Die kursus word gerig enersyds op persone met 'n belangstelling in berading (leraars, maatskaplike werkers, jeugwerkers, beraders, ens), en andersyds ook op diegene wat moontlik self antwoorde soek betreffende sekere van die aspekte wat in die kursus hanteer word.

Plek: Gastehuis aan linkerkant van hoofgebou van ALS-groep – ongeveer 2 km uit Potch op JHB pad (N12) aan linkerkant

GPS koördinate: Suid:26.41 en Oos:27.08

Koste: R160 (sluit in sleutelnotas en verversings)

Navrae en bespreking:    0836600409 of 018-2947457(h)

                                     wentzelcoetzer@telkomsa.net (huis)

                                     wentzel.coetzer@nwu.ac.za (universiteit)

Handleiding: Opsioneel te koop teen R140 (plus R20 vir posgeld)

Terug na Verskil
++++++++++++++++++++++++++++++++++++++++++++++++++++++++++++++++++++++++++++++++++++++++++++++++++++

Klein Laraine Botha


Goeie nuus oor klein Laraine!

 

Haar witbloedseltelling het hoër begin raak en was vandag by 2,5.  Dit dui daarop dat die beenmurgoorplanting suksesvol was!

Volgens die dokter is dit die vinnigste ooit waarvan hy weet wat die witbloedseltelling begin styg het nadat koordbloedselle tydens ‘n beenmurgoorplanting gebruik is.  Daar was verwag dat dit eers vyf of ses weke na die beenmurgoorplanting sou begin styg aangesien koordbloedselle van ‘n naelstring heelwat langer neem om te begin werk as wanneer selle van ‘n skenker gebruik word.  Laraine se witbloedseltelling het begin styg na slegs twee en ‘n half weke!

 

Alle eer aan ons Hemelse Vader!  Dankie vir elkeen wat nog steeds saam bid vir Laraine.

 

Laraine het so vier dae nadat die beenmurgoorplanting gedoen was, begin sleg voel as gevolg van diaree, maagkrampe, swelling, seertjies in haar mond en keel, koors en naarheid, alles newe-effekte van die prosedure.  Verlede week was veral baie moeilik.  Laraine se longfunksie het begin verswak en daar was baie slym in haar longe.  Sy het donderdagmiddag vir ‘n ruk lank gesukkel om asem te haal en ons almal was baie bekommerd en het baie vir haar gebid.  Sy het gedurende die nag weer ‘n keer benoud gevoel.  

 

Vrydag het dit bietjie beter gegaan, maar sy het ‘n uitslag op haar lyfie gekry.  Die dokter het gesê dit kan een van twee dinge beteken:  Dat daar slegs ‘n paar selletjies in Laraine se liggaam is wat veg teen die die nuwe selletjies wat oorgeplant is, of dat haar liggaam besig is om die nuwe selletjies heeltemal te verwerp.  As haar liggaam dit heeltemal sou verwerp, sou sy baie siek word en die beenmurgoorplanting sou waarskynlik onsuksesvol wees. Daardie selfde dag het haar witbloedseltelling egter gestyg van 0,2 na 0,5.  Saterdag was die telling 1,24!  Dit het volgens die dokter beteken dat haar liggaam nie besig was om die nuwe selle te verwerp nie en dat dit lyk asof die beenmurgoorplanting suksesvol was!  Teen sondag (29 Maart) het die witbloedseltelling wonderbaarlik gestyg na 2,58!  Die dokter was so tevrede met haar vordering dat medikasie wat die witbloedselletjies “boost” gestaak kon word.  Dit was nodig om dit te staak op daardie stadium, maar dit kan veroorsaak dat haar witbloedseltelling weer daal.  

 

Laraine se witbloedseltelling is vandag (30 Maart) weer effens laer (2,5) maar dit het gelukkig nie baie gedaal nie.  Die uitslag op haar lyfie is baie beter, haar longetjies is weer reg en sy lyk baie goed…  

 

Nog iets waaroor ons baie dankbaar is, is dat die tering wat Laraine het geensins erger geraak het nie.  Daar was ook ‘n groot moontlikheid dat Laraine ‘n infeksie sou kry aangesien pasiënte dit gewoonlik kry ‘n week nadat ‘n beenmurgoorplanting gedoen is.  Sy het egter geen infeksie gekry nie.  

Ons wil vir elkeen van julle vra om asb. saam te bid dat Laraine se witbloedseltelling net sal aanhou styg.  

 

Op die oomblik produseer Laraine se bloed ook nog nie bloedplaatjies nie.  Dit is egter iets wat net tyd neem voor dit sal herstel.  Bid asb. saam dat sy so wonderbaarlik vinnig sal aanhou genees sonder enige terugslag.  

 

Nog iets wat ons graag met julle wil deel…

 

Gedurende die afgelope paar maande het ons en veral Laraine se ouers baie hoop en versekering gekry uit die Bybel dat sy sal gesond word.  Vanoggend het Munnik, Laraine se pa, die Bybel oopgemaak en begin lees:  Esegiël 12:25…  “want Ek is die Here!  Wat Ek sê, gebeur altyd.  Dit sal nie verder uitgestel word nie… (Nuwe Lewende  Vertaling)

 

Ons glo dat God besig is om Laraine gesond te maak!

 

Laraine se website sal weer binnekort opgedateer word.  Ons sal ook probeer om ‘n onlangse fototjie daarop te laat sit.  (www.larainebotha.org)

 

Weereens ook baie dankie vir elke finansiële bydrae.  Dit is wonderlik dat mense nog steeds bydraes lewer.  Dit help Laraine se ouers baie met rekeninge wat steeds gedurig betaal moet word en ons almal waardeer dit dat soveel mense omgee en help.

 

Groete

 

Janie (namens die res van Laraine se familie)

Terug na Verskil






